
O grupo municipal do PARTIDO POPULAR (Populares de Caldas de Reis) do concello de 

Caldas de Reis representado polo seu voceiro Fernando Pérez Domínguez co DNI 35.450.4532-R, 

ao abeiro do artigo 91.4 e 97 do Regulamento de Organización, Funcionamento e Réxime Xurídico 

das Entidades Locais (R.D.  2568/1986  do  28  de  Novembro), e artigo 46.2 da Lei 11/1999, do 21 

de Abril, de Modificación da Lei Reguladora de Bases de Réxime Local, propón, para á 

consideración do vindeiro Pleno Ordinario da Corporación Municipal a seguinte 

 

 

MOCIÓN CON MOTIVO DO 8 DE MARZO – DIA INTERNACIONAL DA MULLER 
 

EXPOSICIÓN DE MOTIVOS 

 A celebración de 2023 das Nacións Unidas con motivo do Día Internacional da Muller 
recoñece e homenaxea ás mulleres e nenas, así como ás organizacións feministas que loitan polo 
avance da tecnoloxía transformadora e o acceso a unha educación dixital. 

Este ano pretende ser unha conmemoración que sirva tamén para explorar e avanzar nos 
efectos da fenda dixital de xénero no crecemento das desigualdades sociais. Tamén porá de 
manifesto a importancia de protexer nos espazos dixitais os dereitos das mulleres e das nenas, e 
a abordaxe da violencia de xénero en liña e nas novas tecnoloxías da comunicación. 

O Grupo Municipal Popular de Caldas de Reis quere sumarse a esta iniciativa para poñer de 
manifesto a importancia de acadar a igualdade real e efectiva nun ámbito vital para o 
desenvolvemento da nosa sociedade e do noso Concello. 

Logo de que o 13 de xullo de 2021 se aprobara por unanimidade no Parlamento Galego a 
Lei 13/2021, do 20 de xullo, pola que se modifica o Decreto lexislativo 2/2015, do 12 de febreiro, 
polo que se aproba o texto refundido das disposicións legais da Comunidade Autónoma de Galicia 
en materia de igualdade, para garantir a igualdade real entre mulleres e homes no ámbito 
universitario e da investigación, o obxectivo é eliminar a penalización sufrida polas mulleres na 
valoración do seu rendemento investigador por mor dos permisos por embarazo, maternidade ou 
lactación e da fenda de xénero na produtividade científica. Así, Galicia deu un paso máis cara a 
igualdade de xénero neste ámbito, establecendo un factor corrector que permite compensar os 
períodos de inactividade investigadora para que non supoñan unha discriminación nos procesos 
de avaliación. 

Ademais, cómpre destacar que a Xunta de Galicia aprobou, o pasado 9 de xuño, o III 
Programa Muller e Ciencia 2022-2025 que, con 44,7 millóns de euros, pretende lograr un sistema 
galego da ciencia, tecnoloxía e innovación que incorpore de xeito efectivo o principio de igualdade 
de oportunidades entre mulleres e homes. 

Do mesmo xeito, cómpre sinalar que Galicia dispón da Unidade Muller e Ciencia, un órgano 
que ten como finalidade incrementar a presenza da muller nos ámbitos científico e tecnolóxico. 
As actuacións deste órgano van encamiñadas, baixo unha perspectiva integral, a promover a 
eliminación dos desequilibrios que poidan existir no relativo á formación científica, no eido da 
investigación e innovación, e na xestión da I+D+I, así como a situar nun primeiro plano a 
perspectiva de xénero nos estudos e actividades científicas. 

Ademais, a Unidade de Muller e Ciencia, xunto coa Consellería de Promoción do Emprego 
e Igualdade, puxo en marcha unha nova edición do proxecto “Nin+ nin – iguais”, que percorre 
distintos centros educativos galegos durante o presente curso para poñer en contacto ás e aos 
escolares con mulleres referentes que destacan en sectores tradicionalmente masculinizados. A 
iniciativa pretende, polo tanto, favorecer o encontro do alumnado con mulleres líderes nos seus 
respectivos sectores, como a ciencia, coa idea de que mozas e mozos teñan referentes femininas 
en áreas onde a presenza de homes resulta aínda maioritaria. Isto compleméntase cun amplo e 
variado abano de medidas que se desenvolven cada ano para sensibilizar á poboación respecto da 
moi necesaria igualdade de oportunidades entre mulleres e homes, tamén no eido científico-
tecnolóxico. Trátase, así, de potenciar a educación en igualdade das persoas e de concienciar á 
nosa mocidade de que poden ser o que queiran ser, sen importar o seu xénero. 
 

Por todo elo, o Grupo Municipal Popular no Concello de Caldas de Reis presenta ao Pleno 

a seguinte 

PROPOSTA DE ACORDOS 

a) Que o Concello, no marco das súas competencias: 

1. Elabore un estudo sobre aquelas mulleres referentes do municipio no ámbito das ciencias, 
a tecnoloxía e as matemáticas, co obxectivo de visibilizar a veciñas referentes. 

2. Publicar dito estudo e difundilo tanto en espazos públicos de lecer, bibliotecas, así  como 
nos centros educativos. 

3. Colaborar coas asociacións de mulleres locais na promoción de veciñas referentes, actuais 
e da nosa historia, ademais de científicas e tecnólogas galegas co fin de facer actividades 
divulgativas e de sensibilización entre as súas socias. 

b) Dirixirse á Xunta de Galicia para: 

1. Impulsar as vocacións científicas das nenas e mozas, principalmente desde o ámbito 
educativo. 

2. Colaborar coas organizacións de mulleres científicas e investigadoras na promoción de 
referentes galegas e actividades de comunicación social e sensibilización. 

3. Continuar coa formación do profesorado e persoal orientador dos centros educativos de 
todos os niveis para promover o seu papel impulsor das eleccións vocacionais nesgadas 
polo xénero. 

4. Promover a corresponsabilidade e a conciliación entre a vida laboral, persoal e familiar para 
o exercicio da profesión académico-científica-tecnolóxica, tanto no ámbito público coma 
no privado. 

5. Sensibilizar á sociedade en xeral sobre as referentes femininas na historia das ciencias, 
dando maior visibilidade ao traballo das científicas galegas. 

c) Dirixirse ao Goberno do Estado para: 

1. Reactivar e impulsar a Unidade de Mulleres e Ciencia, dependente do Ministerio de Ciencia 
e Innovación, como órgano necesario para implantar a perspectiva de xénero nas políticas 
científicas, tecnolóxicas e de innovación que afectan á igualdade efectiva entre mulleres e 
homes. Así como realizar unha avaliación intermedia do II Plan de Igualdad de Género 
2021-2025 do CIEMAT, en colaboración co Ministerio de Igualdade. 

2. Reactivar o Observatorio Mulleres, Ciencia e Innovación, como órgano colexiado 
interministerial, no marco do sistema español de Ciencia, Tecnoloxía e Innovación,  
responsable de analizar e realizar o seguimento da situación das mulleres no ámbito da 
investigación, o desenvolvemento e a innovación, así como favorecer a integración 
axeitada da análise de xénero no contido das políticas, programas e proxectos de I+D+I. 

3. Aprobar o antes posible o Plan de Igualdad de Género y no discriminación en Ciencia, 
Tecnología e Innovación, anunciado pola ministra de Ciencia e Innovación, no pleno del 
Observatorio Mulleres, Ciencia e Innovación, celebrado o pasado 13 de setembro de 2022. 

 
 En Caldas de Reis a 16 de febreiro de 2023 

O GRUPO MUNICIPAL do PARTIDO POPULAR (Populares de Caldas de Reis) 
     


